
        
            
                
            
        

    
	МАО ЦЗЕДУН

	 

	АРДЫН АРДЧИЛЛЫН ДИКТАТУРЫН ТУХАЙ

	 

	“УЛСЫН ХЭВЛЭХ ҮЙЛДВЭР” Улаанбаатар хотноо 1952 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРДЫН АРДЧИЛЛЫН ДИКТАТУРЫН ТУХАЙ

	 

	(Хятадын коммунист намын 28 жилийн ойг тохиолдуулан Мао Цзедуний бичсэн энэ өгүүллийг Синьхуа агентлаг уламжилжээ.)

	 

	1949 оны 7 дугаар сарын 1-нд Хятадын Коммунист Намын 28 жилийн ой болно. Намд хүний адилаар балчир бага, өсөх, идэрших, өтлөх нас гэж байдаг. Хятадын коммунист нам, балчир бага буюу 20 хүрээгүй багачуудтай огт адилгүй болов. Тус нам бойжив. Хүн өтлөөд үхдэг. Нам ч бас өтлөөд мөхдөг. Ангиудыг байхгүй болоход ангийн тэмцлийн зэвсэг - улс төрийн нам улсын аппарат түүхт үүргээ гүйцэтгээд, чухал биш болж аажмаар арилах бөгөөд хүний нийгмийн хөгжил үлэмж өндөр шатанд дэвшинэ.

	Манай нам, буржуй нарын улс төрийн намаас үндсээрээ ялгаатай юм. Тэр намууд бол анги, засаг төр, нам байхгүй болно гэж ярихаас айна. Харин бид, энэ бүх хүчин зүйлийн усталтыг хурдатгах чухам тийм нөхцөлүүдийг бий болгохын төлөө шургуу тэмцэж байгааг шууд хэлж байна.

	Коммунист нам ба ардын ардчиллын диктатурын засаг төр, чухам ийм нөхцөлийг бий болгож байна. Энэ чин үнэн зүйлийг хүлээхгүй хүн бол коммунист хүн биш юм. Намд тун сая элссэн бөгөөд марксизм-ленинизмийн үндсийг уншаагүй зөвхөн залуу нөхөд энэ чин үнэн зүйлийг ойлгоогүй байж магадгүй. Тэд, ертөнцийг зөв үздэг болохын тул энэ чин үнэн зүйлийг ойлгох ёстой. Бүх хүн төрөлхтөн нь анги, засаг төрийн усталтын замаар орох ёстой бөгөөд уг асуудал нь зөвхөн цаг нөхцөлд оршиж байгааг тэд ойлгох ёстой.

	Дэлхий дахинд коммунист нар бол буржуй нараас үлэмж илүү хөгжилтэй хүмүүс мөн. Тэд бол үзэгдлийн үүсэлт, хөгжилтийн хуулиудыг ойлгоно. Тэд, диалектикийг ойлгож, урагшаа хол харж байна. Буржуй нар, ард түмэнд түлхэгдэн унахыг хүсэхгүй тул энэ үнэн байдал, тааламжид нь нийлэхгүй байна. Бид гоминданы харгисуудыг саяхан түлхэж унагаасан бөгөөд бид ба янз бүрийн орны ард түмнээс Японы империализмыг түлхэж унагаасны адилаар буржуй нарыг түлхэж унагаана гэж буржуй нарын сэтгэл өвдөн бодож байна.

	Ажилчин анги, хөдөлмөрчин ард түмэн ба коммунист нарын түлхэгдэн унах асуудал байхгүй. Харин хүн төрөлхтнийг дэлхий дахины коммунизмын замд оруулахын тул анги, засаг төр, улс төрийн намуудын зүйн ёсоор байхгүй болох нөхцөлүүдийг бий болгох хүнд ажлын асуудал, тэдэнд тулгарч байна.

	Бид дор дурдсан асуудлыг тайлбарлахын тул хүн төрөлхтний хөгжлийн алсын төлөвийг дурдав. Манай нам 28 жилийнхээ ойд хүрэв. Энэ жилүүд нь энх тайван байдлын дотор биш, бэрхшээлүүдийн дотор өнгөрөв. Бид тус орны Дотоод гадаадад хийгээд намын дотор гадна нь дайснуудтай тэмцэв. Бидэнд зэвсэг олгосон, Маркс, Энгельс, Ленин, Сталин нар ач болов. Энэ зэвсэг бол пулемёт биш марксизм-ленинизм юм.

	Ленин, 1920 онд бичсэн "коммунизм дахь "зүүний" нялхсын өвчин" гэдэг зохиолдоо, орос хүн хувьсгалт онолыг хэрхэн бий болгосон тухай өгүүлжээ. Тэд, хэдэн арван жилийн бэрхшээлийн эцэст марксизмд хүрчээ. Хятад ба хувьсгалын өмнөх Оросын байдалд адил юм уу, төсөөтэй зүйл нэг байна. Феодалын дарлал нь адил байв. Эдийн засаг соёлын хоцрогдол нь адил байв. Хоёр орон "хоёул хоцрогдмол байсан бөгөөд Хятад нь хоцрогдмол байлаа. Давшилт хүмүүс үндэснийхээ сэргээлтэд хүрэхийн тул хувьсгалт үнэнийг эрмэлзэн, хүнд тэмцлийг явуулсан бөгөөд энэ нь хоёр улсын адил зүйл юм.

	1940 онд хар тамхины дайнд Хятад дийлэгдсэнээс хойш Хятадын тэргүүний хүмүүс, баруун зүгийн орнуудаас үнэн шударгыг эрж, түмэн бэрхшээлийг үзэв. Хятадын коммунист намыг бий болох хүртэл өрнө дахинаас үнэн шударгыг олохыг эрмэлзсэн энэ хэсэг хүнийг Хун Сюйчуань, Кань Ювэй, Янь, Фу, Сунь Ятсен нар төлөөлж байв. Үүний зэрэгцээгээр давшилтыг эрмэлзсэн хятад хүмүүс, өрнө дахины сургаалыг бичсэн бүх номыг уншиж байлаа.

	Япон, Англи, Америк, Франц, Германд суралцахаар явж байсан хүний тоо маш олон болжээ. Өрнө зүгийнхнээс сурахын тул бүх чармайлтаа тавьцгааж байлаа. Төрийн тушаалд хэрэглэх хуучин шалгалтын систем устаж, сургуулийн тоо олон болов. Би багаас мөн тэгж суралцаж байлаа. Энэ нь Хятадын феодализмын соёл буюу хуучин сургууль гэдгийн эсрэг тэр үеийн нийгмийн судлал, байгалийн шинжлэх ухааны сургаалыг агуулсан өрнө дахины буржуйлэг ардчиллын соёл буюу шинэ сургууль гэдэг байв.

	Шинэ мэдлэгтэй болсон хүмүүс нь шинэ сургууль Хятадыг аварна гэж урт үеийн турш бүрэн итгэж байлаа. Хуучин сургуулийн төлөөлөгч нарыг эс тоолбол шинэ сургуулийн тун цөөн төлөөлөгч үүнийг эргэлзэж байна. Тэдний бодлоор тус орныг аврах ганц зам нь реформ хийхэд орших бөгөөд ингэхийн тул гадаад гүрнүүдэд явж суралцах хэрэгтэй байлаа. Гадаад гүрнүүдийн дотор зөвхөн өрнө зүгийн капиталист орнууд давшилттай байв. Энэ орнууд одоо цагийн буржуйлэг улсуудыг бий болгож байлаа. Япончууд өрнө зүгт суралцаад, их амжилт олсон юм. Тэрчлэн хүмүүс Япончуудаас суралцахыг хүсэж байв. Тэр үед Хятадууд оросыг хоцрогдсон орон гэж үздэг байсан бөгөөд зөвхөн цөөн хүн түүнээс сурахыг хүсэж байв. Тэгээд хятадууд 19 дүгээр зууны 40-өөд оноос 20 дугаар зууны эхийг хүртэлх үед гадаад улсаас суралцаж байв.

	Империалист түрэмгийлэл, өрнө зүгээс суралцах гэсэн хятад хүмүүсийн хүслийг бут цохив. Багш нь шавиа юунд цаг ямагт дайрч халддаг нь үнэхээр хачин юм. Хятад хүмүүс өрнө зүгээс юм сурч авсан боловч тэр мэдсэн бүх зүйл нь биелж чадсангүй. Тэдний дээд эрмэлзэл нь биелсэнгүй. 1911 оны хувьсгалын зэрэг үндэсний хөдөлгөөн олон удаа дарагдаж байлаа. 

	Улс орны байдал, өдөр тутмаар муудаж байлаа. Ард түмэн оршин тогтнох аргагүй байдалтай болов. Эргэлзэх явдал үүсээд улам хүчтэй болов. 

	Дэлхий дахины 1 дүгээр дайн, дэлхий даяарыг донсолгов. Орос орон Октябрийн хувьсгалыг хийж, дэлхий дээр социализмын анхдугаар орныг бий болгов. Оросын их пролетари нар ба хөдөлмөрчдийн хүч эрчим нь гадаадын хүмүүст мэдэгдэхгүй далд байгаад Ленин, Сталин нарын удирдлагын дор галт уул мэтээр гэнэтэд дэлбэрэв. Тэр үед Хятадын зэрэг бүх хүн төрөлхтөн оросуудыг янз бүрээр үзэж байлаа. Үзэл суртлын судлалын талаар ажиллаж байсан хятад хүмүүс тэр цагт зөвхөн тэр цагт огт шинэ үед орлоо. Хятадын хүмүүс газар бүхэнд хэрэглэгдэх марксизм-ленинизмийн түгээмэл чин үнэнийг олж авч, Хятад орны нүүр царай өөр болов. Оросууд марксизмыг хэрэглэсний үрээр Хятадууд марксизмыг олж авав. Хятадууд, Октябрийн хувьсгалын өмнө зөвхөн Ленин, Сталин нарын биш тэрчлэн Маркс, Энгельс нарын сургаалыг мэдэхгүй байв. 

	Октябрийн хувьсгалын их бууны дуу нь марксизм-ленинизмийг бидэнд хүргэж ирэв. Дэлхий дахины ба Хятадын давшилт хүмүүсээс улс орныхоо хувь заяаг төлөвлөн тогтоох болон өөрсдийн асуудлыг хянаж үзэх явдалд пролетарийн суртлыг хэрэглэхэд нь Октябрийн хувьсгал туслав. Оросуудын замаар замнаж ийм дүгнэлт гарсан юм. 

	1919 онд Хятадад "5 дугаар сарын 4-ний" хөдөлгөөн, 1921 онд Хятадын коммунист нам бий болов. Сунь Ятсений найдвар бүтэхгүй болоод байтал Октябрийн хувьсгал болж Хятадын коммунист нам бий болов. Сунь Ятсен, Хятадад оросын үзүүлсэн тусламж хийгээд түүнтэй Хятадын коммунист намын хамтран ажиллаж байгаа явдалд баяр хүргэж байв. 

	Сунь Ятсен нас бараад, Засгийн эрхийг Чан Кайши авав. Чан Кайши 20 жилийн дотор Хятадыг найдваргүй байдалд оруулав. Фашизмыг эсэргүүцэх гол хүч нь Зөвлөлт улс болон байлдсан дэлхий дахины 2 дугаар дайнд империалист гурван том гүрэн бут цохигдож, империалист 2 том гүрэн сулраад дэлхий дахинд зөвхөн империалист нэг гүрэн Америкийн Холбоот Улс хохирол хүлээсэнгүй. Тэгэвч Америкийн Холбоот Улсын дотоодын кризис1 сүрхий хэцүү байдалтай байна. Энэ улс хэдэн Сая хүнийг хядах явдал дээр Чан Кайшийд зэвсгээр туслав. 

	Хятадын ард түмэн, гурван жилийн турш Хятадын коммунист намын удирдлагын дор ардын эрх чөлөөний дайн хийж, Японы империалистуудыг хөөж зайлуулаад том ялалт гаргав. Энэ мэтээр өрнө зүгийн буржуй нарын соёл ба буржуйлэг ардчилал, буржуйлэг бүгд найрамдах ёс нь Хятадын ард түмэнд нэр хүндгүй болов. Буржуйлэг ардчилал нь ажилчин ангийн удирдлагын дор байгаа ардын ардчилалд ба буржуйлэг бүгд найрамдах ёс нь ардын бүгд найрамдах ёсонд дийлэгдэн зам тавьж өгөв. Энэ мэтээр ардын бүгд найрамдах улсаар дамжин социализм-коммунизмд хүрэх ба ангиудыг устгаж, дэлхий дахинд коммунизмд хүрэх бололцоо бий болов. Кань Ювэй дэлхий дахины коммунизмын тухай ном бичсэн боловч энэ хүн коммунизмд хүрэх замыг олоогүй бөгөөд олж ч чадаагүй юм. Гадаад улсуудад буржуйлэг бүгд найрамдах ёс байсан боловч хятадад ийм ёс байгаагүй бөгөөд учир нь Хятад орон империалистуудад дарлагдсан орон байлаа. 

	Ажилчин ангиар удирдуулсан ардын бүгд найрамдах улсаар дамжиж ангиудыг устган, коммунизмд хүрэх ганц зам байна. Бусад бүх арга туршигдан, бүтэлгүй болсон юм. Өөр ямар нэг сургаалыг хүлээж авсан хүмүүс, бут цохигдсон буюу алдаагаа хүлээсэн бөгөөд эсхүл ухамсраа өөрчилж байна. Болж байгаа явдлууд маш түргэн өрнөж, олон хүн сандралд учирсан бөгөөд энэ хүмүүс шинээр сурахыг эрмэлзэж байгаа нь аргагүй юм. Хятадын пролетари нарын тэргүүний хэсэг нь Октябрийн хувьсгалын дараа марксизм-ленинизмийг судалж Хятадын коммунист намыг бий болгов. Үүний дараа Хятадын пролетари нар улс төрийн тэмцлийг эхэлж ялалт олохынхоо өмнө 28 жилийн бартаатай замыг туулав. 28 жилийн туршлагаар Сунь Ятсений өгүүлсэн "40 жилийн" туршлагыг баримтлан дор дурдсан ерөнхий дүгнэлтийг хийж болох, үүнд: "Бид ялахын тул олон түмнийг сэрээх ба нийтийн тэмцэлд биднийг тэгш эрхтэй үндэстэн гэж үзэх дэлхий дахины улс түмэнтэй нэгдэх ёстой». Сунь Ятсен, биднээс өөр үзлийг баримталж байсан бөгөөд шийдвэрлэгдэх асуудлыг төлөвлөн тогтоох ба шийдвэрлэхдээ ангийн өөр үзлийг баримталж байсан боловч 20 дугаар зууны үед империализмыг эсэргүүцэн тэмцэх асуудлын талаар бидний дүгнэлтэд үндсэндээ тохирох дүгнэлт хийсэн юм. 

	Сунь Ятсений нас барснаас хойш 24 жил өнгөрч Хятадын хувьсгалт онол, практик нь Хятадын коммунист намын удирдлагын дор Хятадын шинж чанарыг өөрчлөн урагш том алхам давшив. Хятадын ард түмэн одоо хоёр зүйлийг эзэмшээд байгаа. Үүнд:

	1. Тус орны ард олон сэрэв. Энэ нь ажилчин анги ба тариачин, жижиг буржуй, үндэсний буржуй нар ажилчин ангийн удирдлагын дор нэгдмэл фронтод нэгдэж ажилчин тариачны холбоог үндэс болгон ажилчин ангиар толгойлуулсан ардын ардчиллын диктатурыг бий болгосон хэрэг юм. 

	2. Нийтийн тэмцэлд биднийг тэгш эрхтэй үндэстэн гэж үзэгч дэлхий дахины орнууд ба орон бүхний ард түмэнтэй нэгдэв. Энэ нь олон улсын нэгдмэл фронтыг байгуулахын тул хоцрогдмол орнуудын ард олон ба пролетари нартай бас Европ дахь шинэ ардчиллын орнуудтай болон СССР-тэй байгуулсан холбоо юм. 

	"Та нар, нэг тал руугаа хэлбийж байна" гэж бидэнд хэлж байна. Чухамдаа тэгж байна. Бид ялалт олж, түүнийг бэхжүүлэхийн тул нэг талыг баримталбал зохихыг Сунь Ятсений 40 жилийн ба коммунист намын 20 жилийн туршлага нь бидэнд хатуу ухамсарлуулав. Хятадын бүх ард түмэн, империализмын талд буюу социализмын талд орох ёстой болохыг 40 жилийн ба 20 жилийн туршлага үзүүлж байна. Энэ хоёрын хооронд байж болохгүй ба гурав дахь зам байхгүй. Бид империализмын талд хэлбийсэн Чан Кайшийн харгис бүлгийг ба гурав дахь замын тухай хоосон үзэгдлийг эсэргүүцэн тэмцэж байна. Зөвхөн Хятадад ч биш дэлхий дахинд империализм, социализм хоёрын аль нэгийг баримталж болно. Төвийг сахих нь хуурамч бүрхүүл бөгөөд гурав дахь зам байхгүй. 

	"Та нар, дэндүү өдөөсөн зан байдалтай байна" гэж бидэнд хэлж байна. Энэ нь Хятадын ба гадаадын харгисуудыг буюу өөрөөр хэлбэл империалистууд ба тэдний манааны нохойнуудыг хэрхэн үзэж байгааг өгүүлж байгаа хэрэг бөгөөд харин бусад хүнийг хэрхэн үзэж байгааг өгүүлж байгаа хэрэг биш юм. Гадаадын ба Хятадын харгисуудын тухай гэвэл, өдөх зан байдлын тухай асуудал гараагүй бөгөөд тэд, харгисууд тул энэ нь ямар ч ялгаатай болгохгүй юм. Харгисууд ба хувьсгалч нарыг хооронд нь ялгаруулах шугам гаргах, хувьсгалт эгнээнд сэрэмжтэй байх, манай өөрсдийн моралийг дээшлүүлэх ганцхан ийм замаар харгисуудыг тусгаарлаж номготгон дарж болно. Зэрлэг араатны өмнө өчүүхэн ч мятарч болохгүй. Бид ("бүх хүн, ах дүү" гэдэг түүхт зохиолын 108 баатрын нэг бөгөөд,) Цинь Яны гүүр дээр барсыг алсан Ү Сунгээс сурах ёстой. Цинь Яны гүүр дээр барсыг өдөөсөн ч, өдөөгөөгүй ч хүмүүсийг залгина аа гэж Сун үзсэн байна. Барсыг алах уу, түүнд идүүлэх үү энэ хоёрын нэгийг сонгох ёстой. 

	"Бидэнд худалдааны үйл хэрэг чухал" гэж бидэнд хэлж байна. Энэ тун зөв байна. Худалдааны үйл хэрэг хийгдэх ёстой. Бид манай худалдааны үйл хэрэгт саад бологч дотоод гадаадын харгисуудыг эсэргүүцэж байгаа бөгөөд өөр хэнийг ч эсэргүүцээгүй байна. 

	Империалистууд ба тэдний зарц Чан Кайшийн бүлэг этгээдээс өөр хэн ч гадаадын гүрнүүдтэй бидний худалдааны үйл хэрэг явуулах ба тэдэнтэй дипломат харилцааг бидний тогтооход саад болоогүй байна. Бид Хятадын ба гадаадын харгисуудыг устгахын тул дотоод гадаадад бүх хүчийг нэгтгэсэн цагт нутаг дэвсгэрийн бүрэн эрхт тогтнолыг харилцан хүндэтгэх харилцан ашигтай тэгш үндэс дээр гадаадын гүрнүүдтэй худалдааны үйл хэргийг гүйцэтгэх ба дипломат харилцаа тогтоох бололцоо үүснэ. 

	"Олон улсын тусламжгүйгээр ялж болно" гэж бидэнд хэлж байна. Энэ бол алдаатай санал юм. Империализм байгаа цагт олон улсын янз бүрийн тусламжгүйгээр ямар ч оронд жинхэнэ ардын хувьсгал ялж болохгүй бөгөөд тэр хувьсгал ялсан ч гэсэн бэхжиж болохгүй. Октябрийн их хувьсгал ялж бэхэжсэнийг Сталинаас бидэнд хэдийн хэлсэн юм. Чухам ийм замаар империалист гурван гүрнийг бут цохиж, шинэ ардчиллын орнууд бий болжээ. Одоо Хятадын ард түмний явдал чухам ийм байгаа бөгөөд хойшид ч ийм байх болно. Бодоцгооё. Хэрэв Зөвлөлт улс байгаагүй бол фашизмыг эсэргүүцсэн дэлхий дахины 2 дугаар дайнд ялалт гараагүй бол японы империализм бут цохигдож, ялангуяа бидэнд чухал явдал гараагүй бол Америкийн Холбоот Улс, Англи, Франц, Герман, Итали, Япон зэрэг бусад капиталист оронд ноёрхогч харгис бүлгийг эсэргүүцсэн ард олны тэмцэл байгаагүй бол энэ бүх хүчин зүйл байгаагүй бол олон улсын харгис хүчний хавчлага одоогийнхоос илүү хүчтэй байх билээ. Тийм байдлын дотор бид ялж чадах байсан бил үү? Чадахгүй нь магад. Тэрчлэн ялсны цараа ялалтыг бэхжүүлэх бололцоогүй байх билээ. Хятадын ард түмэн, энэ талаар их туршлагатай байна. Сунь Ятсен, нас барахынхаа өмнө хэлэхдээ, олон улсын хувьсгалт хүчтэй нэгдэх тухай саналыг илэрхийлсэн нь аль хэдийн энэ туршлагын илэрхийлэлт болсон юм. 

	Биднийг "Англи, Америкийн засгийн газруудын тусламжаар гачигдаж байгаа" гэж байна. Одоо үед энэ бол нялх хүүхдийн яриа юм. Одоо Англи, Америкт империалистууд ноёрхсоор байна. Тэд ардын улсад тусламж үзүүлэх үү? Хэрэв бид энэ улсуудтай худалдаа хийх буюу энэ улсууд харилцан ашигтай байдлаар бидэнд мөнгө олгоно гэж үзвэл, түүний шалтгаан нь юу байх вэ? Энэ нь энэ улсуудын капиталистууд, хонжоо олохыг хүсэж байгаа ба банкны эзэд кризисийг хялбар болгохын тул хүү авахыг хүсэж байгаа учир, Хятадын ард түмэнд туслахыг хүссэний учир биш юм. Эдгээр улсын коммунист намууд, тэрчлэн ардчилсан нам хэсгүүд одоо бидэнтэй худалдааны ажиллагаа ба дипломат харилцаа ч тогтооход чиглэсэн ажил явуулж байна. Энэ бол сайн санааны эрмэлзэл тусламж бөгөөд энэ ажиллагааг эдгээр орны буржуй нарын ажиллагаатай нэг зэрэгт тавьж болохгүй. Сунь Ятсен бүх насандаа капиталист орнуудын тусламжийг олон удаа хүссэн юм. Энэ хүсэлт нь үр дүнгүй болоод, тусламж авахын оронд довтлуулж байв. Сунь Ятсен бүх насандаа олон улсын талын тусламжийг ганцхан удаа авсан бөгөөд энэ нь СССР-ээс гарсан тусламж байв. 

	Уншигч нар, ард түмэн, империалист орнуудаас тусламж хүссэний хэрэггүй гэсэн доктор Сунь Ятсений гэрээсийг үзэж болно. 

	"Биднийг тэгш эрхтэй үндэстэн гэж үзэгч дэлхий дахины улс түмэнтэй нэгдэхийг" Сунь Ятсен ард түмэнд ухамсарлуулсан юм. Доктор Сунь Ятсен туршлагатай байгаад мэхлэгдсэн юм. Бид түүний үгийг санаж явбал зохих бөгөөд дахин мэхлэгдэхгүй байх ёстой. 

	Бид олон улсын харилцааны талаар империализмын эсрэг Зөвлөлт улс тэргүүтэй фронтод байгаа бөгөөд бид империалист фронтын биш, харин дээрх фронтын тусламжид найдах ёстой. 

	"Та нар диктатур тогтоож байна" гэж бидэнд хэлж байна. Тийм ээ, эрхэм ноёд та нар зөв хэлж байна. Бид үнэхээр диктатур тогтоож байна. Хятадын ард түмний хэдэн арван жил хуралдуулсан туршлага, ардын ардчиллын диктатур тогтоох нь чухал гэдгийг бидэнд гэрчлэн байна. Энэ бол харгисуудыг саналаа илэрхийлэх эрхгүй болгох ба зөвхөн ард түмэн, саналын эрхтэй бөгөөд саналаа илэрхийлэх эрхтэй болохыг хэлж байна. Ард түмэн гэж хэн бэ? Одоогийн шатан дээр Хятадад ард түмэн нь ажилчин анги, тариачин анги, жижиг буурай үндэсний буржуй нар байна. Эдгээр анги нь империализмын зарц помешикийн анги харгис капиталыг ноёрхох, тэднийг зөвхөн зохих хэмжээний дотор байхыг зөвшөөрөх ба тэднийг дарах хийгээд ажил яриандаа хэмжээ хязгаартай байлгахын тул өөрийн төрийг байгуулж, диктатур тогтоохоор засгийн газрыг сонгохын тул ажилчин анги ба коммунист намаар удирдуулан нэгдсэн юм. Тэд ажил яриандаа хэр хэмжээнээс хэтрэхийг оролдвол түүнийг хориглох бөгөөд тэднийг даруй шийтгэнэ. Ардчилсан систем бол үг хэлэх, хурал хийх, байгууллага байгуулах эрхийг ард түмэнд олгож ард түмний дотор биелэх ёстой. Саналын эрхийг харгисуудад биш зөвхөн ард түмэнд олгоно. Энэ 2 зүйл, тухайлбал ард түмний ардчилал. Харгисуудыг ноёрхох диктатур бол ардын ардчиллын диктатур мөн. 

	Энэ яагаад ийм байх ёстой вэ? Үүнгүй бол хувьсгал ялагдаж ард түмэн завшаангүй байдалд учирч төр мөхөх тул учир нь бүр ил байна. 

	"Та нар засаг төрийг устгах дургүй байна уу?" гэж биднээс асууж байна. Тийм ээ, бид одоо үүнийг хүсэхгүй байна. Бид одоо засаг төрийг устгаж болохгүй. Яагаад тэр вэ? Учир нь империализм байгаа бөгөөд хятадын харгисууд байгаагийн дээр тус оронд ангиуд байсаар байна. Одоо манай зорилго ардын төрийн аппаратыг бэхжүүлэхэд оршиж байгаа бөгөөд энэ нь ялангуяа ардын арми, ардын цагдаа, ардын шүүх, тэрчлэн үндэсний батлан хамгаалах явдал болон ард түмний эрх ашгийг хамгаалахад холбогдож байна. Энэ бол Хятад орон, ажилчин анги ба коммунист намаар удирдуулан гуйвалтгүй хөгжиж, тариалангийн орноос аж үйлдвэрийн орон болж, шинэ ардчиллаас социализм ба коммунист нийгэмд шилжих болон ангиудыг устгаж, дэлхий дахины коммунизмыг биелүүлэхийн чухал нөхцөл юм. Улсын шүүх, арми, цагдаа бол ангиудаас ангиудыг дарлах зэвсэг юм. Төвийн аппарат бол дайсагнагч ангиудад дарлах зэвсэг мөн. Энэ бол "ивээх" биш хүчирхэх зэвсэг мөн. 

	"Та нар ивээлтэй биш байна" гэж бидэнд хэлж байна. Энэ зөв байна. Бид, харгисууд ба харгис ангиудын харгис ажиллагааг ивээх засгийг шийдвэртэй эсэргүүцэж байна. 

	Бид, ард түмэнд харш, харгисууд ба харгис ангиудын ажиллагааг биш, харин зөвхөн ард түмнийг, ивээгч засгийг хэрэглэж байна. Ардын төр, ард түмнийг хамгаална. Ард түмэн, зөвхөн ардын төрийн үед дотоод гадаадад харгисуудын нөлөөнөөс чөлөөлөгдөх (энэ нөлөө одоо тун их байгаа бөгөөд түргэн устахгүй удтал байх) бөгөөд хуучин нийгмээс олж авсан тэнэг заншил, үзэл суртлыг шинжихийн дээр харгисуудын зааж байгаа замаар биш, харин социалист ба коммунист нийгмийг тогтоох чиглэлтээр урагш давшин хөгжихийн тул ардчилсан аргуудыг үндэсний хэмжээгээр хэрэглэж өөрийгөө бүрэн ба шинээр хүмүүжүүлж чадна. 

	Энэ талаар бидний хэрэглэж байгаа арга бол ардчилсан бөгөөд тухайлбал албадлагын биш, ухамсарлуулах арга юм. 

	Хүмүүс хуулийг зөрчвөл шийтгэж гянданд хорих ба тэднийг алах ял ч заана. Гэвч энэ бүгд бол харгис ангид хэрэглэж байгаа диктатурын зарчим дахь ялгавартай зарим зүйл билээ. Харгисуудын улс төрийн дэглэмийг түлхэж унагаасны дараа харгис ангиуд ба харгис хэсгээс бослого гаргах, эвдэх саатуулах, ажил хийхгүй бол тэднээр ажил хийлгэж шинээр хүмүүжүүлэхийн тул тэдэнд газар, ажил амьдралын хэрэглэл олгоно. Тэд ажиллахыг хүсэхгүй бол ардын төрөөс тэднийг ажиллуулна. Цаашлаад бид олзлогдсон офицеруудын дотор явуулсны адилаар тэдний дотор улс төр, суртал нэвтрүүлэг, гэгээрлийн ажлыг явуулна. Үүнийг ивээгч жолоодлого гэж нэрлэж бас л болно. Гэвч бид үүнийг дайсан байсан ангиудын тухайд албадлагын аргаар явуулах бөгөөд энэ ажлыг хувьсгалт ард түмний дотор бидний явуулах хүмүүжлийн ажилтай нэг зэрэгт тавьж болохгүй. Хувьсгалт ангийг шинээр ингэж хүмүүжүүлэх ажлыг ганцхан ардын ардчиллын диктатурын улсад хийж болно. 

	Энэ ажлыг сайн хийвэл эцэст нь помешикийн анги харгис капиталын анги буюу монополт капиталын ангийн зэрэг хятадын мөлжигч үндсэн ангиуд устана. Өөр мөлжигч анги үндэсний буржуй нарын тухай гэвэл одоогийн шатан дээр тэдний дотор их ажил хийж болно. Социализмыг биелэхэд буюу өөрөөр хэлбэл хувийн үйлдвэрийн газруудыг улсын мэдлийн болгосон цагт үндэсний буржуй нар хүмүүжиж улам цаашаа хүмүүжих болно. Ард түмний гарт төрийн хүчирхэг аппарат байгаа бөгөөд ард түмэн үндэсний буржуй нарыг хүмүүжүүлэхээс айхгүй. 

	Тариачдыг хүмүүжүүлэх сүрхий ажил байна. Тариачин аж ахуйнууд тархай бутархай байна. Зөвлөлт улсын туршлагыг үзвэл хөдөө аж ахуйг социалист болгоход их цаг, их хөдөлмөр шаардагдана. Хөдөө аж ахуйг социалист болгохгүйгээр бүрэн төгс бат социализм байж болохгүй. Хөдөө аж ахуйг социалист болгоход гол хослогч нь болсон улсын үйлдвэрийн газартай хүчирхэг аж үйлдвэрийг хөгжүүлэх нь чухал юм. Ардын ардчиллын диктатурын улс тус орныг аж үйлдвэржүүлэх энэ асуудлыг шийдвэрлэх алхмуудыг дараалан хийх ёстой. Энэ өгүүлэлд эдийн засгийн асуудалд гүнзгий орж, уг асуудлыг дэлгэрэнгүй тодорхойлохгүй. 

	1924 онд Сунь Ятсений өөрийн удирдан, коммунист нарыг оролцуулан хуралдсан гоминданы нэгдүгээр их хурлаас тунхаг гаргасан билээ. 

	Тэр тунхагт өгүүлэхдээ: "Одоо цагийн улсууд дахь ардчилсан систем гэдэг нь буржуй нарын ангийн монопол болж ард түмнийг дарлах зэвсэг болох нь үлэмж байна. Харин гоминданы ардчилал бол цөөнхийн хувийн зүйл биш, бүх ард түмэн нийтийн зүйл байна" гэжээ. Хэрэв хэн удирдах ба хэн удирдуулах ёстой тухай асуудлыг эс оролцуулан дээр дурдсан ардчиллыг улс төрийн нийт программын үүднээс авч үзвэл, бидний өгүүлж байгаа ардын ардчилал буюу шинэ ардчилалд тохирч байна. Буржуй нарын хувийн зүйл биш, ард түмэн нийтийн зүйл байгаа төрийн системд ажилчин ангийн удирдлага нэмбэл, энэ систем ардын ардчиллын диктатур болно. 

	Чан Кайши, Сунь Ятсенээс урваж, харгис капитал ба помешикуудын диктатурыг Хятадын ард түмнийг дарлах зэвсэг болгон хэрэглэв. Хувьсгалын эсрэг энэ диктатур 22 жил болсон бөгөөд одоо Хятадын ард түмэн, манай удирдлагын дор түүнийг түлхэж унагаад байна. 

	Биднийг "диктатур" ба "тоталитаризм" (харгис ёс)-той гэж буруушааж байгаа гадаадын харгисууд бол пролетари нар ба бусад ард олны тухайд нэг анги, буржуйн диктатур, тоталитаризмыг биелүүлж байгаа тэр хүмүүс байна. Тэд бол одоо цагийн улсууд дахь ард түмнийг дарлах буржуйн анги гэж Сун Ятсений хэлсэн тэр хүмүүс байна. Чан Кайши хувьсгалын эсрэг диктатурыг өөртэйгөө нэг санаатай харгисуудаас шилжүүлж авсан юм. Сун улсын философич Чжу Си, олон ном бичиж, олон удаа үг хэлсэн бөгөөд тэдгээрийг бид, нэгэнт мартжээ. Гэвч "бусдаас чамайг яавал түүнтэй тэг, харьц" гэсэн түүний нэг өгүүлэл бидний санаанд байна. Энэ бол бидний одоо хийж байгаа чухам тэр явдал мөн юм. Энэ бол империалистууд ба тэдний зарц Чан Кайшийн харгис бүлэг этгээдээс бусдыг яасантай нь адилаар тэдэнтэй харьцаж байгаа хэрэг юм. 

	Хувьсгалт диктатур хувьсгалын эсрэг диктатур хоёр бол шинж чанараараа эсрэг тэсрэг юм. Нэг дэх нь хоёр дахиас сурсан юм. Энэ сургууль маш чухал ач холбогдолтой бөгөөд учир нь ард түмний, хувьсгалын эсрэг этгээдүүдийг ноёрхох аргыг сурахгүй бол Хятадын ба гадаадын харгис бүлгээс түүний ёс дэглэмийг түлхэж унагаах тул тэр ёс дэглэмийг хадгалж чадахгүй. Тэгвэл Хятадын ба гадаадын харгис бүлэг этгээд Хятадад өөрийн ноёрхлыг сэргээн босгож, хувьсгалт ард түмнийг гамшиг зовлонд учруулах болно. 

	Ардын ардчиллын диктатурын үндэс нь ажилчин анги, тариачин, хотын жижиг буржуйн холбоо, үндсэндээ ажилчин анги, тариачин хоёрын холбоо бөгөөд учир нь тэд Хятадын хүн амын 80-аас 90 хувь нь байгаа юм. Империализм ба гоминданы харгис бүлгийг гол төлөв ажилчин анги болон тариачны хүчээр түлхэж унагаав. Шинэ ардчиллаас социализмд шилжих явдал голдуу энэ хоёр ангийн холбооноос шалтгаална. Ардын ардчиллын диктатурыг ажилчин анги удирдах бөгөөд учир нь ганцхан ажилчин анги хамгийн алсын хараатай, хувийн ашгийг үл бодогч хувьсгалт тууштай шударга анги юм. 

	Хувьсгалыг ажилчин анги удирдахгүй бол хувьсгал унадаг гэдгийг бүх хувьсгалын түүх гэрчилж байна. Харин хувьсгалыг ажилчин анги удирдвал ялна. Империализмын үед өөр нэг ч анги, ямар ч улсад жинхэнэ ардын хувьсгалыг ялалтад хүргэхгүй. Хятадын жижиг буржуй ба үндэсний буржуй нар хувьсгалыг олон удаа толгойлж, ямагт бүтэлгүй болж байв. 

	Үндэсний буржуй нар одоогийн шатан дээр маш чухал ач холбогдолтой байна. Империализм, бидэнтэй айл зэрэгцээ байгаа бөгөөд энэ бол тун ширүүн дайсан юм. Хятадад эдийн засгийн жинхэнэ тусгаар тогтнолыг биелүүлэхэд их цаг шаардагдана. Хятадын аж үйлдвэр хөгжиж, Хятад орон эдийн засгийн талаар гадаад гүрнүүдийн эрхшээлээс бүрэн салбал сая жинхэнэ бүрэн тусгаар тогтнолтой болно. Хятадын нийт үндэсний эдийн засагт одоо цагийн аж үйлдвэрийн хэмжээ их биш байна. Бидэнд магадтай тоо баримт байхгүй боловч зарим тоо баримтаар одоо цагийн маягийн аж үйлдвэр тус орны үндэсний бүх эдийн засагт аж үйлдвэрийн нийт үйлдвэрлэлийн зөвхөн 10 орчим хувь нь байна. Хятад орон империалистуудын хавчилтыг давж, хоцрогдмол эдийн засгийг нэг алхам урагш дэвшүүлэхийн тул үндэсний эдийн засагт тус хүргэх ба ард түмний аж амьдралд хохирол үл учруулах хот, хөдөөгийн бүх капиталист үйлдвэрийн газрыг ашиглах ёстой бөгөөд нийтийн тэмцэлд үндэсний буржуй нартай нэгдэх ёстой. Манай одоогийн бодлого, капитализмыг устгахад биш, түүнийг хязгаарлахад оршиж байна. 

	Тэгэвч үндэсний буржуй нар, хувьсгалын удирдагч байж чадахгүй ба улсад голлох суурийг эзлэх ёсгүй. Учир нь үндэсний буржуй нарын нийгэм, эдийн засгийн байдал нь түүний алсын хараа, эрэлхэг зориггүй сул чанарын шалтгаан нөхцөл болохын хамт түүний олон төлөөлөгч нь олон түмнээс айдгийн шалтгаан нөхцөл болдог юм. Сунь Ятсен "олон түмнийг сэрээх" буюу "тариачид, ажилчдад туслахыг" уриалсан юм. Хэн тэднийг сэрээх ба тэдэнд туслахыг завддаг вэ? Сун Ятсений бодлоор энэ нь жижиг буржуй ба үндэсний буржуй нар юм. 

	Гэвч энэ нь хэрэг дээр биелэгдэшгүй юм. Сун Ятсений 40 жилийн хувьсгалт ажил унав. Яагаад гэвэл империализмын үед жижиг буржуй ба үндэсний буржуй нар ямар ч жинхэнэ хувьсгалыг амжилттай удирдаж чадахгүй. Манай 28 жилийн туршлага огт өөр байна. Бид, эрхэм чухал туршлага олсон бөгөөд энэ туршлагын гол нь дор дурдсан гурван хүчин зүйл байгаа, үүнд:

	Сахилгатай бөгөөд Маркс-Энгельс, Ленин, Сталины онолоор зэвсэглэсний дараа өөрийн шүүмжлэлийн аргыг хэрэглэдэг ба олон түмэнтэй нягт холбоотой нам, энэ намаар удирдуулсан арми, энэ намаар удирдуулсан нийгмийн хувьсгалт элдэв хэсэг бүлгийн нэгдмэл фронт байна. 

	Энэ нь биднийг өмнөх хүмүүсээс ялгаруулж байна. Бид энэ гурван хүчин зүйлийг түшиглэж, гол ялалтыг бүтээсэн ба бэрх замыг туулж, намын доторх баруун, зүүний оппортунист хандлагыг эсэргүүцэн тэмцэв. Сүрхий алдаа гарахад хувьсгал бүтэмжгүй болсон юм. Бид, бүтэмжгүй явдал, алдаанаас сургамж авч нэлээд мэргэн оновчтой боллоо. Тэгээд бид, дээр ажиллаж чадлаа. Нам, хүн бүхэнд алдаа зайлшгүй боловч биднийг алдаа бага хийхийг шаардаж байна. Алдаа гарахад түүнийг засах хэрэгтэй бөгөөд хэчнээн түргэн, бүрэн засвал төчнөөн сайн юм. Манай туршлага бол ажилчин анги, тариачин хоёрын холбоон дээр үндэслэсэн бөгөөд ( коммунист намаар уламжлан) ажилчин ангиар удирдуулсан ардын ардчиллын диктатур гэж дүгнэж болно. Энэ диктатур олон улсын хувьсгалт хүчнүүдтэй зохицсон байх ёстой. Энэ бол манай томьёолол, манай гол туршлага, манай гол программ юм. 

	Манай намын тогтносон урт удаан 28 жилийн дотор бид, зөвхөн нэг хэрэг бүтээж хувьсгалт тэмцэлд гол ялалт хийв. Энэ бол ард түмний ялалт бөгөөд их Хятад оронд гарсан ялалт тул үүнийг тэмдэглэх хэрэгтэй юм. Гэвч хойшдын гүйцэтгэх их ажил байна. Үүний урьд хийсэн ажил бол 10000 миль урт замд анхдугаар алхам хийсэн хэрэг юм. 

	Бид, дайсны үлдэгдлийг устгах хэрэгтэй бөгөөд эдийн засгийн байгуулалтын сүрхий зорилго бидэнд тулгарч байна. Бидний дассан ажил хэрэг даруй орхигдож, дасаагүй ажил хэргийг гүйцэтгэх нь аргагүй болно. Бэрхшээл үүнд оршиж байна. Империалистууд, биднийг эдийн засгийн талаарх ажлыг давах авьяасгүй гэж үзэж байна. Тэд манай уналтыг хүлээн харж байна. Бид, бэрхшээлийг давж мэдээгүй юмаа мэдэх ёстой. Бид эдийн засгийн талын ажлыг (хэнээс боловч) хүн бүхнээс сурах хэрэгтэй. Бид тэднийг багшаа гэж үзэж тэднээс сурах ёстой. Бид ямар нэг зүйлийг мэдэхгүй бол түүнийг мэддэг юм шиг дүрс үзүүлж байх ёсгүй. Бид хүнд сурталтан болох ёсгүй. Бид, энэ хэргийг хийх хэрэгтэй бөгөөд бид эцэстээ хэдэн сар, нэгээс хоёр жил, гурваас таван жилд энэ ажлыг эзэмшинэ. 

	Анх Зөвлөлт улсад ч эдийн засгийн талаар яаж ажиллахыг мэдэхгүй коммунист нар олон байсан бөгөөд империалистууд тэднийг унана гэж бас л горьдож байсан. Гэтэл Зөвлөлт улсад коммунист нам ялсан юм. 

	Тэр коммунист нам Ленин, Сталинаар удирдуулан зөвхөн хувьсгалт ажлаар зогсохгүй, өөрчлөн зохиох ажил хийсэн билээ. Тэр нам, алдарт социалист их улсыг байгуулжээ. Зөвлөлт улсын коммунист нам бол бидний суралцах ёстой манай шилдэг сайн багш мөн. Гадаад дотоодын байдал бидэнд тохиромжтой байна. Бид тус орны харгисуудаас бусад бүх ард түмнийг нэгтгэж, зорилгодоо хүрэхээр хэлбийлтгүй урагш давшихад зэвсэг болох ардын ардчиллын диктатурт бүрэн найдаж болно.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	1952 оны 9 дүгээр сард 10000 ширхэг хэвлэв. 

	 

	Хэв. хуудас 1

	Зах. № 202

	 

	Сүхбаатарын нэрэмжит, Улсын Хэвлэх үйлдвэр.

	Улаанбаатар. Чойбалсангийн гудамж, 2.

